
Rusiyanın Novosibirsk şəhərindən 
Mayis Məmmədov yazır: “Cənab Pre-
zident, Novosibirsk vilayəti ərazisində 
yaşayan bütün azərbaycanlılar adından 
və şəxsən öz adımdan Sizə Azərbaycan 
dövlətinin lideri olaraq həyata keçirdiyi-
niz quruculuq fəaliyyətinə və Azərbaycan 
Respublikası Silahlı Qüvvələrinin Ali 
Baş Komandanı olaraq qazandığınız 
zəfərlərə görə səmimi minnətdarlığımı 
bildirirəm. Sizin müasirlərinizin bəxti 
onda gətirib ki, biz Sizin rəhbərliyiniz 
altında həyata keçirilən, Azərbaycanın 
inkişafına, Azərbaycan xalqının  
mədəni və tarixi nailiyyətlərinin qorun-
masına yönəlmiş yaradıcı fəaliyyətin 
şahidləriyik. Cənab Prezident, bütün 
Azərbaycan xalqı üçün əlamətdar  
hadisə –  Azərbaycanın mədəniyyət 
mərkəzi olan Şuşa şəhərinin azad olun-
ması ilə bağlı səmimi təbriklərimi qəbul 
edin. 2020-ci il 8 noyabr Azərbaycan 
tarixinə əbədilik yazıldı. Eyni zamanda, 
Ermənistanla Azərbaycan arasında 
illərdən bəri davam edən münaqişənin 
nizama salınması barədə 2020-ci il 
noyabrın 10-da müqavilə imzalanma-
sı münasibətilə Sizi səmimi qəlbdən 
təbrik edirəm. Bu müqavilə regionda 
davamlı sülhə, əmin-amanlığa gətirib 
çıxaracaq və qan tökülməsinə son 
qoyacaqdır. Ermənistan – Azərbaycan, 
Dağlıq Qarabağ münaqişəsi region-
da ən uzunmüddətli münaqişələrdən 
biridir və bu gün onun sona çatması, ilk 
növbədə, döyüş meydanında qələbə 
qazanan, çoxillik işğaldan azad olunmuş 
torpaqlarını geri qaytaran Azərbaycan 
xalqı üçün tarixi hadisədir. Azərbaycan 
Respublikasının bütün vətəndaşları 
dini-etnik mənsubiyyətindən asılı ol-
mayaraq, doğma torpaqlarda ədalətin 
zəfər çalması və haqqın bərpası üçün 
birləşdilər. Hörmətli cənab Prezident, 
Azərbaycan xalqının bu tarixi qələbəsi, 
ilk növbədə, Sizin sayənizdə müm-
kün oldu. Siz dünya miqyaslı siyasətçi 
olaraq, öz xalqınızı hər zaman düzgün 
yola istiqamətləndirirsiniz. Sizin adı-
nız Azərbaycan tarixinə qızıl hərflərlə 
yazılacaq. Biz – Sizin həmvətənləriniz, 
hansı ölkədə yaşamağımızdan asılı 
olmayaraq, Sizi dəstəkləyir və Sizinlə 

fəxr edirik, Azərbaycanın rifahı naminə 
bundan sonra da əlimizdən gələn hər 
şeyi edəcəyik. Tarixi ədalətin bərpası, 
işğal edilmiş ərazilərin qaytarılması, 
bütün dünyada Azərbaycanın tarixi və 
mədəniyyəti haqqında obyektiv fikir 
formalaşması ilə bağlı Sizin qarşıya qoy-
duğunuz və uğurla gerçəkləşdirdiyiniz 
məqsədlər Vətənimizin ən yeni tarixi-
nin formalaşmasına mühüm töhfədir. 
Möhtərəm cənab Prezident, Sizi ürəkdən 
təbrik edir, Sizə cansağlığı və ali dövləti 
fəaliyyətinizdə uğurlar arzulayıram”.

Goranboy rayonundan  Zümrüd 
Quluyevanın məktubunda deyilir: 
“Əziz Prezidentim, mən 9-cu sinifdə 
oxuyuram. Siz həsrətlə gözlədiyimiz ən 
şad xəbəri – Qarabağın azad olunma-
sı xəbərini bizə çatdırdınız. Bu sevinc 
hisslərini xalqımıza yaşatdığınız üçün 
Sizə sonsuz minnətdarıq. Sizi min 
yaşayın. Mən Sizinlə fəxr edirəm və 
qürur duyuram. Allah Sizi və Azərbaycan 
Ordusunu qorusun! Eşq olsun Ali Baş 
Komandana! Eşq olsun ordumuza!”. 

Oğuz rayonunun sakini Şahin 
İsayev: “Dəyanətli, məğrur Preziden-
tim, Müzəffər Ali Baş Komandan, Siz 
qətiyyətlə haqq-ədaləti bərpa edərək, 
xalqımızın inamını yenidən özünə qay-
tardınız. Sizi və müzəffər Azərbaycan 
Ordusunu Qarabağın tam azad olunma-
sı münasibətilə təbrik edirik. Ulu Tanrı 
Sizi, Azərbaycan Ordusunu, əsgər və 
zabitlərimizi qorusun! Qarabağ bizim-
dir!”. 

Ağdam sakini Təbriz  Aslanov: 
“Hörmətli cənab Prezident, Ermənistan 
silahlı qüvvələri tərəfindən işğal edil-
miş Qarabağ və ətraf rayonların azad 
edilməsi üçün yürütdüyünüz siyasəti 
dəstəkləyirik. Sizin müdrik və uzaqgörən 
siyasətiniz nəticəsində torpaqlarımız 
yağı düşməndən təmizləndi. Sizə və 
şanlı ordumuza təşəkkür edir və Allah-
dan qüvvət arzulayırıq! Qarabağ bizim-
dir, Qarabağ Azərbaycandır!”. 

Masallıdan Səfalı Paşayev: 
“Hörmətli Prezident, müzəffər Ali Baş 
Komandan, ulu öndərimiz Heydər 
Əliyevin siyasi kursuna sadiq qala-
raq və onun vəsiyyətinə əməl edərək 
işğal altındakı torpaqlarımızı, xüsusilə 

də Şuşa şəhərini işğaldan azad etdi-
niz. Bu möhtəşəm hadisə ilə bağlı Siz 
başda olmaqla bütün xalqımızı təbrik 
edir və 9 Noyabr - Dövlət Bayrağı günü 
ərəfəsində xalqımıza bu sevinci yaşadıb 
şanlı bayrağımızı Şuşada ucaltmaqla 
tarix yazdığınızı fəxarətlə vurğulayırıq. 
Əziz Prezidentimiz, Siz Şuşanın azad 
edilməsi xəbərini Şəhidlər xiyabanından 
xalqa çatdırmaqla mənəvi dəyərlərimizə 
sadiq, qeyrətli Azərbaycan oğlu olduğu-
nuzu bir daha təsdiq etdiniz. Allah Sizi 
qorusun!”. 

İsmayıllıdan Fazil Həsənov: 
“Hörmətli Prezident, müzəffər Ali Baş 
Komandan, Sizi və şanlı ordumuzu 
möhtəşəm qələbə münasibətilə İsmayıllı 
Suvarma Sistemləri İdarəsinin kollekti-
vi adından ürəkdən təbrik edirik. Sizə, 
ordumuzun əsgər və zabitlərinə cansağ-
lığı, uzun ömür və müvəffəqiyyətlər ar-
zulayırıq. Şəhidlərimizin ruhu şad olsun! 
Yaşasın Ali Baş Komandan! Yaşasın 
ordumuz! Yaşasın Azərbaycan! Qarabağ 
Azərbaycandır!”. 

Zaqataladan Fikrət Şərifov: 
“Möhtərəm cənab Prezident, Azərbaycan 
Ordusunun 2020-ci il sentyabrın  27-dən 
keçirdiyi uğurlu hərbi əməliyyatlar 
nəticəsində ard-arda rayonlarımızın 
düşmən tapdağından azad edilməsi Si-
lahlı Qüvvələrin Ali Baş Komandanı kimi 
Sizin müdrik rəhbərliyinizin nəticəsidir. 
Noyabrın 8-də Sizin Şuşa şəhərinin 
işğaldan azad edilməsi barədə televizi-
ya vasitəsilə bizlərə çatdırdığınız xəbər 
Zaqatala Suvarma Sistemləri İdarəsinin 
kollektivini ürəkdən sevindirir, doğma 
Vətənimizə daha böyük inamla xidmət 
etməyə ruhlandırır. Bütün Azərbaycan 
xalqı kimi idarəmizin mühəndis texniki 
işçiləri də tarixi torpağımızın erməni 
işğalından tezliklə azad olunacağına ina-
nırlar. Xarici ölkələrdən olan jurnalistlərin 
suallarına cəsarətli və faktlara 
söykənmiş cavablarınızı idarənin bütün 
əməkdaşları qürur hissi ilə qarşılayır. 
Möhtərəm cənab Prezident, bizə böyük 
sevinc hissi yaşatdığınız üçün Sizə və 
rəşadətli ordumuza ürəkdən təşəkkür 
edirik. Qarabağ Azərbaycandır!”. 

Naxçıvandan Kamil  Xudaverdiyev: 
“Hörmətli Prezidentim, mənfur erməni 
işğalçıları üzərində müzəffər ordumu-
zun qazandığı qələbə münasibətilə 
Sizi təbrik edir, əllərinizdən öpürəm. 
Çünki bu müzəffər ordunun Ali Baş 
Komandanı Sizsiniz, hərbi və siyasi 
zəfərlər Sizin sayənizdə əldə edildi. Son 
273 ildə Azərbaycan tarixində heç bir 
hökmdar, heç bir dövlət başçısı itirilmiş 
Azərbaycan torpaqlarını geri qaytar-
mağa nail olmamışdı. Bu missiyanı ulu 
öndərimiz Heydər Əliyevin oğlu, onun 
layiqli varisi İlham Əliyev şərəflə yerinə 
yetirdi. Siz millətin xilaskarı kimi zirvəyə 

ucaldınız. Eşq olsun Azərbaycanın 
yeni tarixini yazan polad iradəli, cəsur 
sərkərdə, məharətli diplomat, müd-
rik siyasətçi, xalqımızı yumruq kimi 
birləşdirən əbədi Prezidentimiz İlham 
Əliyevə! Allah Sizi qorusun!”. 

Abşeron rayonundan Emin Car-
çıyev: “Müzəffər Ali Baş Komandan, 
Sizi Vətən müharibəsində qazandığı-
mız qələbə münasibətilə öz adımdan, 
ailəmin hər üzvü adından, Abşeron 
gəncləri adından təbrik edirəm. Bizə 
bəxş etdiyiniz bu qələbəyə görə Sizə 
minnətdarıq, Sizə borcluyuq. Siz hər 
zaman bizim inanc yerimiz, güvənc 
yerimiz oldunuz. Sizinlə fəxr edirik. Tanrı 
Sizi qorusun! Var olun, müzəffər Ali Baş 
Komandanım!”. 

İmişlidən Rüstəm Qüdrətov: 
“Müzəffər Ali Baş Komandan, Qarabağı-
mızın 30 illik işğalına son qoyuldu. Sizə 
edilən çoxlu təzyiqlərə baxmayaraq, 
torpaqlarımızı işğaldan azad etdiniz. 
Uzun müddət apardığınız siyasi-diplo-
matik səyləriniz hərbi güclə tamamla-
naraq öz bəhrəsini verdi. İmişli rayon 
kommunistləri olaraq Sizin və qəhrəman 
ordumuzun əsgərləri qarşısında baş 
əyirik. Sizə gələcək işlərinizdə uğurlar 
arzulayırıq”.

Tərtər rayonunun sakini Fərid 
Əsgərov: “Möhtərəm Prezident, 
müzəffər Ali Baş Komandan, bu günlər 
xalqımız tarixi bir dönəm yaşayır. Sizin 
rəhbərliyiniz altında müzəffər ordumuz 
Qarabağ torpaqlarını erməni işğalından 
azad etdi. Hər gün döyüş bölgələrindən 
şad xəbərlər gəlir. Hər bir azərbaycanlı 
kimi mən də buna sevinirəm, qəlbim 
riqqətə gəlir. Cənab Prezident, Siz xalqın 
sevimlisinə çevrilmisiniz. Biz Sizin hər 
bir çıxışınızı səbirsizliklə gözləyir və 
dərin vətənpərvərlik hissi ilə dediyiniz 
sözlərdən mütəəssir oluruq. Bəzən 
gözlərim yaşla dolur, ürəyim Sizə 
minnətdarlıq hissi ilə döyünür. Əvvəllər 
mətbuat sahəsində işlədiyimə görə mən 
özüm də bu tarixi günlərdə xalqımızın 
qələbə ruhunu yüksəltmək üçün müxtəlif 
mətbuat orqanlarında yazılarla çıxış 
edirəm. Hazırda işlədiyim Ağdam rayonu 
Qasımbəyli qəsəbəsində yerləşən 
idarəmiz, o cümlədən, yaşadığım Tərtər 
rayonu Köçərli kəndi tez-tez erməni 
faşistlərinin atəşlərinə məruz qalırdı. 
Bu cür təhlükəli şəraitdə mən öz işimi 
vicdanla yerinə yetirirəm. Qorxmadan, 
çəkinmədən doğma Qarabağda yaşa-
maqdan və işləməkdən zövq alıram. 
Daim ürəyimiz dədə-baba yurdlarımıza 
qayıtmaq hissi ilə döyünür. Hörmətli 
Prezident, mən özümü Sizin əsgəriniz 
hesab edirəm. Bütün sahələrdə Sizə 
sədaqətlə xidmət etmək əhval-ruhiyyəsi 
ilə yaşayıram. Hələ 2015-ci ildə hərbi 
xidmət keçdiyim zaman Siz bizim hərbi 

hissənin açılış mərasiminə gəlmiş, 
məzmunlu çıxış etmişdiniz. Həmin görüş 
və çıxışınız hafizəmdə və qəlbimdə daim 
yaşayır, məni dövlətim üçün daha faydalı 
işlər görməyə sövq edir. Sizin ölkəmizin 
tərəqqisi naminə apardığınız daxili və 
xarici siyasəti daim dəstəkləmişəm, 
bunu özümə mənəvi borc və vətəndaşlıq 
vəzifəsi hesab edirəm. Cənab Prezident, 
indiki Vətən müharibəsi göstərdi ki, Siz 
dinc şəraitdə də, müharibə şəraitində 
də ölkəni məharətlə idarə edirsiniz. Bu 
müharibə, həm də Sizin sərkərdəlik 
istedadınızı üzə çıxardı. Hərbi 
əməliyyatlara, müzəffər ordumuza uğurla 
komandanlıq etdiniz. Bizim işimiz haqq 
işidir, Allahın mərhəməti üstümüzdədir. 
“Qisas qiyamətə qalmaz” demişlər, elə 
də oldu. Allah Sizi qorusun, müzəffər 
ordumuza yardımçı olsun! Qarabağ 
Azərbaycandır!”.

Ağdam sakini Elbrus  Abdullayev: 
“Hörmətli Prezident, müzəffər Ali Baş 
Komandan, Şuşa şəhərinin işğaldan 
azad olunması, cəbhədə qazandığımız 
qələbələr münasibətilə Sizi və xalqımı-
zı təbrik edir, qarşınızda baş əyirəm. 
Sizin xalça üzərində toxunmuş şəkliniz 
evimizdən asılıb. Hər dəfə şəklinizi 
görəndə uca Tanrıdan Sizə cansağlığı, 
uzun ömür arzulayıram. Dualarımız 
Sizinlədir. Var olun, cənab Prezident!”. 

Daşkəsən sakini Sərvinaz Qurba-
nova: “Hörmətli cənab Prezident, mən 
bir zəhmətkeş Azərbaycan qadını kimi, 
Sizinlə fəxr edirəm. Eşq olsun Sizə, əziz 
Prezidentim! Hər zaman var olasınız! Siz 
bizim dayağımızsınız. Biz xalq olaraq 
hər zaman Sizin arxanızdayıq. Yaşasın 
müzəffər Ali Baş Komandanımız! Yaşa-
sın Azərbaycan xalqı!”.

VƏTƏNDAŞ MƏKTUBLARI: Cənab Prezident,  
Sizin adınız Azərbaycan tarixinə qızıl hərflərlə yazılacaq

Prezident, müzəffər Ali Baş Komandan İlham Əliyevin 
rəhbərliyi ilə rəşadətli ordumuzun qazandığı tarixi qələbə 
Azərbaycan vətəndaşlarına, xaricdə yaşayan soydaşlarımı-
za böyük sevinc və qürur hissi yaşadır. Onlar dövlətimizin 
başçısına ünvanladıqları məktublarda bu hisslərə görə 
minnətdarlıqlarını bildirirlər. 

AZƏRTAC Prezidentin saytına istinadla həmin məktubların 
daha bir neçəsini təqdim edir.  

XİN: Kanadanın xarici işlər 
nazirinin ermənipərəst hisslərinin 

açıq şəkildə ifadə olunduğu 
bəyanatı təəssüf doğurur

Azərbaycan Respublikası Xarici İşlər Nazirliyinin 
(XİN) Mətbuat Xidməti İdarəsi Kanada xarici işlər nazi-
rinin 11 noyabr tarixli bəyanatına dair açıqlama yayıb. 

XİN-in Mətbuat Xidməti İdarəsinin açıqlamasında deyilir: 
“Kanadanın Xarici İşlər nazirinin Ermənistanla Azərbaycan 

arasında hərbi əməliyyatların dayandırılması ilə bağlı verdiyi, 
ermənipərəst hisslərin açıq şəkildə ifadə olunduğu birtərəfli 
bəyanat təəssüf doğurur.

Azərbaycan ərazilərinin Ermənistan tərəfindən 30 ilə yaxın 
davam edən işğalını və yüz minlərlə azərbaycanlının insan 
hüquqlarının pozulmasını qınayan, bu illər ərzində aparılan 
danışıqlar prosesinə töhfə verəcək və BMT Təhlükəsizlik Şura-
sının müvafiq qətnamələrinin həyata keçirilməsini dəstəkləyəcək 
hər hansı bəyanatla çıxış etməyən Kanadanın xarici işlər naziri 
görünür indi münaqişə ilə məşğul olmağa başlayıb.

Xatırladırıq ki, Azərbaycan və Ermənistan arasında hərbi 
əməliyyatların dayandırılması və tam atəşkəsin elan olunması 
ilə bağlı birgə bəyanat noyabrın 10-da Azərbaycan Prezidenti, 
Ermənistan baş naziri və Rusiya Prezidenti tərəfindən imzala-
nıb. BMT Təhlükəsizlik Şurasının qətnamələrinə əsaslanan bu 
razılaşma hazırda həyata keçirilməkdədir.

Heç bir dövlət, xüsusilə də ərazidən çox uzaqda yerləşənlər 
bölgədə sülh və təhlükəsizliyin təmin olunmasında region 
ölkələrindən daha çox maraqlı ola bilməz.

Kanada, həqiqətən də, bölgədə dayanıqlı sülhün təmin 
olunmasını istəyirsə, o zaman beynəlxalq hüquq prinsiplərinin 
və BMT Təhlükəsizlik Şurasının qətnamələrinin tələblərinə uy-
ğun davranmalı və bu ruhda bəyanatlarla çıxış etməlidir. Bunun 
əksi münaqişənin siyasi həllinə və beləliklə də bölgədə sülhün 
bərqərar olmasına zərər verməkdən başqa bir şey deyildir”.

Polad Bülbüloğlu: Hamınızdan “Stepanakert” 
adını unutmağınızı xahiş edirəm

AZƏRTAC xəbər verir ki, 
Azərbaycanın Rusiyadakı səfiri 
Polad Bülbüloğlu bu sözləri “RBK”ya 
müsahibəsində deyib.

Səfir Rusiya Prezidentinin 
vasitəçiliyi ilə Azərbaycan Prezidenti 
və Ermənistan baş naziri arasında 
imzalanan bəyanatın hazırlanması 
prosesindən danışaraq qeyd edib ki, 
bəyanatın detalları liderlər tərəfindən 
müəyyən edilib, texniki işlər isə 
ölkələrin səfirlikləri və   
XİN-ləri tərəfindən yerinə yetirilib. 
Səfir bu işlərə görə Rusiya tərəfinə 
və şəxsən Rusiya Prezidenti Vladimir 
Putinə minnətdarlığını bildirib. 

P.Bülbüloğlu vurğulayıb ki, əgər 
münaqişə tərəfləri Cənubi Qafqazda 
həqiqətən uzunmüddətli və sabit 
sülhə nail olmaq istəyirlərsə, o halda 
razılaşmanın bəndlərini qüsursuz 
yerinə yetirməlidirlər. 

Dağlıq Qarabağda erməni əhalinin 
yaşaması barədə sualı cavablandıran 
diplomat qeyd edib ki, Azərbaycan 
tərəfi heç vaxt Dağlıq Qarabağdan 
erməni əhalinin qovulması məqsədini 
qarşısına qoymayıb. Azərbaycan 
Prezidenti İlham Əliyevin bu 
məqamı dəfələrlə vurğuladığını 
xatırladan səfir P.Bülbüloğlu bildirib 
ki, eyni zamanda, Azərbaycan öz 

ərazilərində separatçı təzahürlərə 
heç vaxt imkan verməyəcək. Bu 
ərazi, birmənalı olaraq, Azərbaycan 
Respublikasına mənsubdur və o, 
Azərbaycan qanunları ilə yaşayacaq. 
Səfir deyib: “Dağlıq Qarabağa 
qayıtmaq, sülh şəraitində yaşamaq 
və işləmək istəyən erməni millətindən 
olan vətəndaşlar qala bilərlər. Lakin 
onlardan hər hansı biri yenidən 
əlinə silah alarsa, o halda onlara 
terrorçulara qarşı olan münasibət 
göstəriləcək. Onlar başa düşməlidirlər 
ki, Azərbaycan  Respublikasının 
qanunlarına uyğun yaşayacaqlar. 
Separatizm böyük bəladır. Əgər ona 
imkan verilərsə, o halda, Avropada bir 
çox ölkələr bundan əziyyət çəkərlər. 
Azərbaycan da Rusiya kimi çoxmillətli 
və çoxkonfessiyalı ölkədir”. 

Diplomat, həmçinin bəzi 
politoloqların və siyasətçilərin 
diqqətinə çatdırıb ki, Azərbaycan 
və Ermənistan arasında razılaşma 
Rusiya Prezidentinin vasitəçiliyi ilə 
bağlanıb. “Deputat bunu necə deyə 
bilər? Bu gün bir deputat barmağını 
silkələyərək Azərbaycanı hədələmək 
istəyib ki, əgər sülhməramlının 
başından bir tük əskik olarsa, o 
halda, Bakının aqibəti Tbilisidən betər 
olacaq. Həmin deputat yəqin yaddan 
çıxarıb ki, sülhməramlılar da bərbərin 
yanına gedir və başlarını qırxdırırlar. 
Fürsətdən istifadə edərək demək 
istəyirəm ki, sakitləşin, məsələ həll 
olunub”. 

Hamınızdan 
“Stepanakert” adını 
unutmağınızı xahiş edirəm. 
Azərbaycanda belə şəhər 
yoxdur, Xankəndi adlanan 
şəhər var. Xahiş edirəm, bu 
adı yadda saxlayasınız. 

İşğaldan azad edilmiş ərazilərdə DTX-nin 
idarə və şöbələri fəaliyyətə başlayır

 � Azərbaycan Respublikasının Prezidenti İlham Əliyevin 
“Azərbaycan Respublikasının işğaldan azad olunmuş ərazilərində 
müvəqqəti xüsusi idarəetmənin təşkili haqqında” 2020-ci il 29 
oktyabr tarixli Fərmanına uyğun olaraq, Dövlət Təhlükəsizliyi 
Xidmətinin (DTX) Cəbrayıl, Zəngilan, Füzuli, Qubadlı rayonlarında 
və Xocavənd rayonunun Hadrut qəsəbəsində yerli şöbələri xidmətə 
başlayıb.

DTX-nin ictimai əlaqələr 
şöbəsindən AZƏRTAC-a bildiriblər 
ki, Şuşa şəhərinin strateji əhəmiyyəti 
nəzərə alınaraq, DTX-nin Şuşa şəhər 
idarəsi təsis edilib və yaxın günlərdə 
onun fəaliyyəti təmin olunacaq.

Moldova Dağlıq Qarabağda 
döyüş əməliyyatlarının 
dayandırılması barədə 
razılaşmaları alqışlayır

 � Moldova Respublikasının Xarici 
İşlər və Avropaya İnteqrasiya Nazirliyi 
Dağlıq Qarabağda döyüş əməliyyatlarının 
dayandırılması barədə razılaşmaları alqışlayır.

Azərbaycan Respublikası, Ermənistan Respublikası 
və Rusiya Federasiyasının liderləri tərəfindən imzalanan 
bəyanat regionda sülh yolunda atılan mühüm addımdır. 

AZƏRTAC xəbər verir ki, bu barədə Moldova Respub-
likasının Xarici İşlər və Avropaya İnteqrasiya Nazirliyinin 
bəyanatında deyilir. 

Nazirlik bir daha bəyan edir ki, Moldova Respublikası 
regionda möhkəm sülhün bərqərar olması üçün beynəlxalq 
hüququn prinsip və normalarına əsaslanan prosesi qətiyyətlə 
dəstəkləyir.  

Emil HÜSEYNLİ,  
AZƏRTAC-ın xüsusi müxbiri

Kişineu

İşğaldan azad edilmiş rayonların 
polis şöbələrinin rəisləri 

həmin rayonların müvəqqəti 
komendantları təyin olunublar

 � “Azərbaycan Respublikasının işğaldan 
azad olunmuş ərazilərində müvəqqəti xüsusi 
idarəetmənin təşkili haqqında” Azərbaycan 
Respublikası Prezidentinin 2020-ci il 29 oktyabr 
tarixli Fərmanı rəhbər tutularaq Daxili İşlər 
naziri, general-polkovnik Vilayət Eyvazovun 
imzaladığı əmrlərlə işğaldan azad edilmiş 
rayonların polis şöbələrinin rəisləri həmin 
rayonların müvəqqəti komendantları təyin 
olunublar.

Daxili İşlər Nazirliyinin mətbuat xidmətindən AZƏRTAC-a 
bildiriblər ki, qeyd olunan fərmandan irəli gələn digər 
vəzifələrin də icrası davam etdirilir.


